
Pirola Parola 2021

La Befana vien de note,
co scatole mese rote',
porta a tuti zone rosse!
A chi no se sparagna 
la ghe cassa 'na magagna 
da tacarghe a qualcun 
che va in giro a remenon 
co 'l  giudissio de on molton! Po' 'l torna da i so agnèli
inpestando anca queli. 
Pa trovarghe solussion, 
Befana liga 'sto molton!

Va zà mejo la padovana che riva senpre in carovana
a dir 'na preghiera che finissa la tiritera de ch'el sboco
tra Fornasa e Vale:  ch'el  trovasse al  finale.  Rivà in
fassa de la Cerva, sara i oci pa no vederla, la gran
Roca  de  Noale  recintada  cussì  male  da  parer  on
lazareto sconto propio pa dispetto!

El vero gran mistero saria 'l Borgo de Canposanpiero!
Tanto trafego e poco spasio co na pista che xè on
strassio, la se incalca in Valsugana dove i desfa ogni
setimana stop segnali e giravolte tirando drito senza
svolte  pa  rivar  al  sotopasso  storto,  fondo  e  massa
basso  che  inbrogia  i  camionari  che  se  inpira  fa
somari.



Se te vien parte Miran te ghè on giro propio vilan.
Senpre a destra te sì de man: te giri torno al paese
inquinando a to spese! Ma so 'l viagio a tornar, cussì
parlando, te vedi 'l  spegasso de 'l  vecio Lando e te
svolti co fadiga se nissun te intriga!

Se te vien da Mestre, poco da fare, sempre a destra
cogna 'ndare. Co te rivi a quel monumento, el Lando
de on tenpo, se gira in Sant'Andrea,  masenà co fa
martondela,  buse  e  sachetoni  che  te  ronpe  i
copertoni!

E riva el Borgo Treviso,  senpre pronto co un soriso,
intraprendente e attivo, trova senpre on bon motivo pa
jutar la propia zente! 
Passarìa anca mejo se tacà al  parchegio postale,  'l
semaforo centrale gavesse tre colori messi a slancio
no solo arancio e rosso,  rosso e arancio! E sistemar
davanti la posta el bordelo de quela sosta!

PRONOSTEGO 2021

Parchè l’usansa restasse viva
go fato pirola drio de ‘na riva:
mai xè capità come st’ano
che ghe sipia sta tanto fumo!
A trar pronostego so in afano,
a capir ‘sto domilevintiuno.



Solo ‘na roba par segura:
fermaremo la peste co ‘na puntura
e par salvar ‘sto Paese belo
cogna metarghe cuor e çervelo,
cussì ‘l fumo no mandarà so le stele
le speranse nostre, anca le pì bele.

Dono Libralato
Noal, 5 de jenaro 2021

Tradotto per i foresti: 
per mantener la tradizione viva,
mi son fatto una pira sotto riva,
non è mai successo come quest’anno:
che ci sia calato così gran fumo:
a trar “pronostego” sono in affanno,
a comprendere il duemila ventuno.
Una cosa sola sembra sicura:
ucciderà la peste una puntura,
ma a salvare il nostro Paese bello
urge mettere il cuore e il cervello,
così il fumo non andrà alle stelle
bruciando speranze anche le più belle.


